
Kalaallit Nunaata siunissami pisortatigoortumik inuiattut erinarsuutissaa 
pillugu qanoq aalajangiisoqarsinnaaneranut periaatsinik assigiinngitsunik 
imalimmik aalajangiinissamut tunngavissiamik Naalakkersuisut 
suliaqarnissaat, kingusinnerpaamillu UKA 2027-mi Inatsisartunut 
saqqummiussinissaat pillugu Inatsisartut aalajangiiffigisassaattut 
siunnersuut. Aalajangiinissamut tunngavissiami maanna aaqqissuussinerup 
ingerlatiinnarneqarsinnaanera, inuiattut erinarsuutit maanna atorneqartut 
arlaata pisortatigoortumik toqqarneqarsinnaanera imaluunniit inuiattut 
erinarsuummik nutaamik pilersitsinissaq siunertaralugu suliassap 
aallartinneqarsinnaanera qulaajarneqassapput. Aamma politikkikkut, 
eqqumiitsuliornikkut innuttaasullu peqataatinneqarnissaannut periarfissat 
nassuiarneqassapput. 
Inatsisartunut ilaasortaq Aqqalu C. Jerimiassen, Atassut 

Siulittaasoq Qujanaq.  

Naleraq sinnerlugu siunnersuut manna pillugu oqaaseqaateqassaagut. 

Siullermik siunnersuuteqartoq, Inatsisartunut ilaasortaq Aqqalu C. Jerimiassen, 

Atassut, inuiaqatigiinnut pingaarutilimmik siunnersuuteqarneranut 

qutsavigerusupparput. 

Aammattaaq Naalakkersuisut akissuteqaataat, pingaartumik innuttaasunik 

taasititsinissamik allannguutissatut siunnersuutaat, soqutigalugu 

maluginiarparput. 

Ullumikkut oqaluuserisarput nunatta erinarsuutaanik toqqaanissaq kisimi 

pineqanngilaq. 

Oqaluuserisassarput qaqinneqartoq kinaassusitsinnut kalaaliussusitsinnut 

annertuumik attuumassuteqarpoq. 

Oqaluuserisarput aamma oqaluttuarisaanitsinnut attuumassuteqarpoq, 

oqaatsivut, kulturitsinnik kingornussavut, aammalu siunissami nunatsinni 

pingaaruteqarnerpaaq naleqqamiit pimooruttuagarput NUNATTA 

namminiilivinnissaa, Naalagaaffinngornissarput. 

Tassa apeqqut pingaaruteqartoq: 

Kikkuuvut? Sumit aallaaveqarpugut? Sumullu ingerlaarpugut? 

Taakku apeqqutit inuiattut erinarsuut pillugu oqallinnermi 

avaqqunneqarsinnaanngillat. 

Naleraq sinnerlugu erseqqissumik oqaatigissavarput: 

Inuiaat qulaatiinnarlugit aalajangiinianngilagut. 

Inuiattut erinarsuut tassaassaaq inuiaqatigiinnit tamanit pigisaasoq. 

Taamaattumik innuttaasut namminneq aalajangiinermut peqataatinneqarnissaat 

pisariaqarpoq. 

Ippassaq maani Inatsisartuni kinaassuseq kapitartuunneqarpoq tamanna pillugu 

ima oqaaseqartoqarpoq. 

kalaallit inuiaat kinaassuseqanngitsut, aammalu oqariartuutitut siuliini 

atortakkagut inuiannit eqqaaneqanngitsooratik, siuliini partiit tamarmiullutik 

oqariartuutit anninnikuusaat ima oqariartortut.  

Danskiunianngilagut. Amerikkarmiuunianngilagut uagut 

kalaaliuniarpugut.  

Soorunami kalaaliuvugut! 

Kalaaliussuserput tassaavoq kinaassuserput, oqaatsivut, kulturitsinnik 

kingornussavut, oqaluttuarisaanerput, aammalu nunatsinnut atassuteqarnerput. 

Kalaaliussuseq tassaavoq nunami matumani inuiattut ineriartortarsimanerput. 

Siuaasatta inuuniarnerminni misilittagaat. 

Piniarnermik aalisarnermillu inuussutissarsiuteqarnerput. 

Nunatsinni pinngortitamut naleqqussarsinnaassuserput. 

Oqaatsitta kinguaariinniit kinguaariinnut ingerlateqqinneqartarnerat. 

Aammalu nunarput pillugu nammineq aalajangiisinnaanissamik 

anguniagaqarnerput. 

Kalaaliussuseq tassaavoq allanik assiginiarneq pinnagu, nammineq 

kinaassutsitsinnik ilisimanninneq. 

Qallunaajunngilagut. 

Amerikkarmiunngilagut. 

Kalaaliuvugut. 

Tamannalu kanngusuutigissanngilarput. 

Tulluusimaarutigissavarput. 

Kisianni kinaassuseq Oqaasiinnaassanngilaq.  

Kinaassuserput inuiaqatigiinnut iluaqutaasumik atorneqartariaqarpoq. 

Kinaassuseq naqissuserneqartariaqarpoq.  

Oqaatsivut ilinniartitaanermi nukittorsarneqassapput. 

Kulturitsinnik kingornussavut meeqqatsinnut inuusuttatsinnullu 

ingerlateqqinneqassapput.  

Kalaallit pisinnaasaat nunatsinni ineriartortitsinermi atorluarneqassapput. 

Kalaallit namminneq inuussutissarsiornermi, aqutsinermi, eqqumiitsuliornermi, 

ilisimatusarnermi aammalu politikkikkut aalajangiinermi qitiutinneqarlutillu 

aaliagiisinneqassapput.  

Sooq inuusuttortavut ilinniagaqarnissamut periarfissarsiorlutik ilaquttatik 

qimallugit aallartariaqartarpat? 

Sooq meeqqatta timersornikkut, ilaatigut arsaannikkut, ineriartornissaat 

tamatigut naammattumik tapersersorneqanngila? 

Uagut isumaqarpugut kalaaliussuseq oqaasiinnaassanngitsoq. 

Kalaaliussuseq tassaavoq meeqqatta nunatsinni toqqissisimasumik 

peroriartornissaat. 

Oqaatsiminnillu atuinissaat naleqqami pingaartitatta annersaraat.  

Kulturiminnik ilisimanninnissaat aamma pingaartitaraarput, 

Timersornikkut, nipilersornikkut, eqqumiitsuliornikkut aammalu 

ilinniartitaanikkut periarfissaqarluarnissaat aqqutissiuuttariaqarpagut,  

Taamaattumik kinaassuserput pillugu oqallinneq inuiaqatigiinni piviusumik 

iliuuseqarnermut atassuteqartariaqarpoq. 

Kalaallit salliutillugit sulissaagut, kalaallillu piginnaasaat nunatsinni 

iluaqutigineqassapput. 

Tamanna Naleqqap tunngaviusumik anguniagaasa ilagaat. 

Kalaaliussuseq pillugu oqallinnermi nunatta qanoq ittuunera aamma 

eqqaamasariaqarparput. 

Kalaallit Nunaat nunarsuarmi immikkuullarissuuvoq. 

Nunarsuarmi qeqertat annersaasut ilagaat,  

Nunarsuarmi nunanit amerlasuunit ungaseqisumi inissisimavoq. 

Nunatsinni inuuniarneq ajornaatsuinnaangilaq,  

Silap pissusia sakkortusinnaavoq. 

Ukiorsuaq sivisusinnaavoq. 

Nunanit allanit pissutsit allaalluinnartut inuuffigaagut Sikusarnera, anorersuit, 

issittullu pinngortitaa inuuniarnitsinnut ulluinnarni assut sunniuteqartarput. 

Illoqarfiit nunaqarfiillu akornanni ungasissutsit annertupput. 

Angallanneq akisusinnaavoq. 

Pilersuineq ajornakusoorsinnaavoq. 

Aalisarneq piniarnerlu silap pissusianut pinngortitamullu atalluinnartuupput.  

Kisianni tamakku tamarmik akornanni siuaasagut inuusimapput. 

Nunatsinni inuuniarsinnaassuseq pilersissimavaat. 

Oqaatsivut attatiinnarsimavaat. 

Kulturitsinnik kingornussavut ingerlateqqissimavaat. 

Nunatsinni kinguaariit tulleriiaarlutik inuuniarsinnaanerat qulakkeersimavaat. 

Taamaattumik kalaaliussuseq tassaavoq aamma nukittussuseq. 

Ajornartorsiutinik qaangiisinnaassuseq. 

Pinngortitamut naleqqussarsinnaassuseq. 

Ataatsimoorsinnaassuseq. 

Aammalu nammineq nunami inuuniarsinnaanissamik piumassuseqarneq. 

Kinaassuserput nunarsuarmi nunat allat assiginagit pilersimavoq. 

Taamaattumik kinaassuserput aamma nammineq aallaavigalugu 

ineriartortittariaqarparput. 

Ulluni makkunani nunarsuarmi pissutsit allanngoriartorput. 

Nunarsuarmi pissaanilissuit akornanni unammilleqatigiinneq annertusiartorpoq. 

Nunatta inissisimanera nunanit allanit soqutigineqartorujussuuvoq. 

Nunatta pisuussutai soqutigineqartorujussuupput. 

Nunatta nunarsuarmi isumannaallisaanikkut inissisimanera 

pingaaruteqarnerulersimavoq. 

Allamiut nunarput soqutigaat. 

Nunarput pillugu oqallinnerit nunarsuarmi ingerlanneqartarput. 

Kisianni apeqqut pingaaruteqarnerpaaq tassaavoq: 

Kalaallit nammineq nunartik pillugu qanoq oqariartuuteqarpat? 

Nunarsuarmi pissaanilissuit nunarput pillugu soqutiginninnerat kalaallit 

namminneq aalajangiisinnaanerannik sanngiillisitsissanngilaq. 

Akerlianik kalaallit namminneq kinaassutsiminnik ilisimanninnerput 

nukittorsarneqartariaqarpoq. 

Nunatsinni innuttaasut namminneq nunartik pillugu aalajangiisinnaanerat 

nukittorsarneqassaaq. 

Nunatta siunissaa allamiut soqutigisaat tunngavigalugit kisimi 

ilusilersorneqassanngitsoq naleqqamiit erseqqissaatigalugulu oqaatigiuarparput.  

Nunatta siunissaa kalaallit namminneq pisariaqartitaat, anguniagaat, aammalu 

pisinnaasaat tunngavigalugit ilusilersorneqassaaq. 

Nunarsuarmi pissaanilissuit akornanni inissisimagaluarluta, nammineq 

kinaassuserput annaassanngilarput. 

Naleqqap pilersitsisua, Hans Enoksen, namminiilivinnissaq pillugu 

aalajangersimasumik anguniagaqartuarsimavoq. 

Hans Enoksen eqqaaneqarnera ataqqinartuuli.  

Hans Politikkikkut sulinermini kalaallit namminneq nunartik pillugu 

aalajangiisinnaanissaat qitiutilluinnarsimavaa. 

Ullumikkut aamma tamanna eqqaamasariaqarparput. 

Kisiannili Nunatsinni politikerit akornanni namminiilivinnissamut 

assigiinngitsunik isummerfeqartuarpugut,  

Ilaat utaqqerusupput. 

Ilaat suli nalornipput. 

Ilaat isumaqarput piffissaq suli nallinngitsoq. 

Kisianni nunarsuarmi pissutsit allanngoriartorneranni, nunattalu nunanit allanit 

soqutigineqaleraluttuinnarnerani, uagut Naleqqamiit isumaqarpugut kalaallit 

namminneq siunissartik pillugu ersarissumik anguniagaqarnissaat avammut 

ersarilluinartumik oqaatigisarnissaa pingaaruteqarluinnartoq. 

Namminiilivinnissaq pillugu oqallinneq ersinerup imaluunniit nalornineq  kisiat 

tunngavigalugu ingerlanneqassanngilaq. 

Piareersarneqartussaruna Qaqilerneqartusssaq,  

Inuiaqatigiit peqataatinneqassapput. 

Aningaasaqarnikkut, ilinniartitaanikkut, inuussutissarsiornikkut aammalu 

kulturikkut nukittorsarneqassaagut. 

Namminiilivinneq tassaavoq kalaallit namminneq siunissaminnik 

akisussaaffimmik tigusinerat. 

Taamaattumik ullumikkut inuiattut erinarsuut pillugu oqallinneq 

namminiilivinnissamut anguniakkatsinnut atassuteqartipparput. 

Kalaallit Nunaanni ullumikkut inuiattut erinarsuutit marluk atorneqartarput. 

Siulleq tassaavoq Nunarput utoqqarsuanngoravit. 

Taallartaa Henrik Lundimit allanneqarput, Jonathan Petersenilu Erinniartutut 

allassimalluni.  

Aappaattut tassaavoq Nuna asiilasooq, Jonathan Petersenimit 

oqaasertalerneqarlunilu erinniorneqartoq. 

Erinarsuutit taakku marluk tamarmik oqaluttuarisaanitsinnut ilaapput. 

Siuaasatta nunaminnut asanninnerat, nunatta pinngortitaa, aammalu kalaallit 

inuiaqatigiittut ingerlaqqinnissaat pillugit oqariartuuteqarput. 

Taamaattumik erinarsuutit taakku ataqqivagut. 

Kisianni oqaluttuarisaanerput ataqqigatsigu isumaqanngilaq siunissami 

allannguisinnaanngitsugut. 

Siuaasatta pilersitaat ataqqillugit, nutaamik aamma 

pilersitsisinnaasariaqarpugut. 

Tassami kultur aamma tassaavoq allanngoriartorneq siuariartorneq 

nutartertuarneq kallallit nalimmassallaqqissusaat.  

Kultur tassaavoq oqaluttuarisaanermik attassiinnarluni siunissamut 

ingerlaqqinneq. 

Naleraq sinnerlugu immikkut erseqqissaatigissavarput: 

Kalaallit Nunaat naalagaaffinngorpat nutaamik inuiattut erinarsuummik 

pilersitsinissamut periarfissaqartariaqarpugut. 

Nunatsinni eqqumiitsuliortunik pikkorissorpassuaqarpugut, 

Taaliortartut Erinniortartut nipilersortartut. 

Taakku tamarmik kalaallit pillugit nutaamik pilersitsisinnaapput. 

Kalaallit oqaluttuarisaanerat pillugu. 

Kalaallit kinaassusiat pillugu. 

Nunatsinni pinngortitaq pillugu. 

Nunatsinni oqaatsivut pillugit. 

Aammalu naalagaaffinngornitsinni siunissarput pillugu. 

Sooq taakku periarfissinneqassanngillat? 

Sooq naalagaaffinngornermi nutaamik pilersitsinissaq 

eqqarsaatigisinnaassanngilarput? 

Sooq oqaluttuarisaanermi naalagaaffeqatigiinnerup nalaani atorneqarsimasut 

kisiisa tunngavigalugit siunissami aalajangiissagatta? 

Taamatut aperigatta erinarsuutit pioreersut ataqqinnginneranik isumaqanngilaq. 

Akerlianik, 

Oqaluttuarisaanerput ataqqillugu,  

siunissarput aamma nammineq ilusilersorusupparput. 

Namminiilivinneq tassaavoq politikkikkut allanngorneq kisiat pinnagu, 

aamma eqqarsartaatsikkut, kulturikkut aammalu inuiaqatigiittut 

nammineq kinaassutsitsinnik ersersitsisinnaaneq. 

Kalaallit namminneq naalagaaffimmik pilersitsippata, nammineq inuiattut 

erinarsuummik nutaamik pilersitsinissamut periarfissaqarnissaat 

pissusissamisoortutut Naleqqamiit isigaarput,  

Kisianni tamanna aamma innuttaasut qulaatiinarlugit aaliagerneqassanngittoq 

isumaqarfigaarput innuttaasulli aalajangiiffigisariaqarpaat. 

Naalakkersuisut akissuteqaataanni innuttaasunik taasititsinissaq 

siunnersuutigineqarpoq. 

Tamanna Naleqqamiit tunngaviatigut tapersersorparput. 

Kisianni innuttaasunik taasititsineq piviusumik sunniuteqartariaqarpoq. 

Innuttaasut aperineqarpata, taava akissutaat aamma ataqqineqassaaq. 

Naalakkersuisut oqaatigaat taasititsineq siunnerfiliisuusussaasoq, aammalu 

inaarutaasumik aalajangiineq Inatsisartut inatsisaatigut pissasoq. 

Tamanna inatsisitigut paasinarpoq. 

Kisianni uagut isumaqarpugut innuttaasut amerlanerussuteqartut toqqagaat 

politikerinit ataqqineqartariaqartoq. 

Inuiaat qulaatiinnarlugit aalajangiinianngilagut. 

Innuttaasut namminneq periarfissanik toqqaasinnaassapput. 

Erinarsuutit marluk maanna atorneqartut ingerlaannassanersut. 

Arlaat pisortatigoortumik toqqarneqassanersoq. 

Imaluunnit nutaamik inuiattut erinarsuummik pilersitsinissamut suliaq 

aallartinneqassanersoq. 

Taasititsineq sioqqullugu innuttaasut paasissutissinneqassapput. 

Periarfissallu tamarmik nassuiarneqassapput. 

Naleqqamiit isumaqarpugut Sineriak tamakkerlugu innuttaasut 

peqataatinneqassasut.  

Nuummiinnaq aalajangiisoqassanngilaq. 

Upernavimmi, Qaanaami, Tasiilami, Ittoqqortoormiini, Kujataani, Qeqqani, 

Avannaanilu innuttaasut tamarmik peqataasinnaassapput. 

Nunaqarfinni innuttaasut aamma periarfissinneqassapput. 

Tassami inuiattut erinarsuut tassaavoq Kalaallit Nunaata tamakkerlugu 

erinarsuut. 

Naleraq sinnerlugu politikkikkut anguniakkavut matumani aamma 

ersersikkusuppavut. 

Immitsinnut aallaavigissaagut. 

Kalaallit namminneq pisinnaasaat tunngavigalugit nunarput 

ineriartortissavarput. 

Kalaallit salliutillugit sulissaagut. 

Kalaallit namminneq nunaminni periarfissaat annertusassavagut. 

Oqaatsivut kinaassuserpullu attatiinnassavagut. 

Oqaatsivut kulturitsinnullu tunngasut kinguaariinnut tulliuttunut 

ingerlateqqissavagut. 

Sineriak tamakkerlugu ineriartortitsissaagut. 

Illoqarfiit nunaqarfiillu tamarmik peqataassapput. 

Naalagaaffinngornissaq anguniassavarput. 

Kalaallit namminneq nunartik pillugu aalajangiisinnaanerat annertusassavarput. 

Taakku tamarmik ullumikkut inuiattut erinarsuut pillugu oqallinnermut 

attuumassuteqarput. 

Tassami erinarsuut tassaavoq inuiaqatigiittut ataatsimoornitsinnut ilisarnaat. 



 

 

11 
 

Taamaattumik inuiaqatigiinni innuttaasut tamarmik peqataatinneqassapput. 

Siullermik: 

Innuttaasunik taasititsineq siunnerfiliisuussappat, Naalakkersuisut qanoq 

qulakkeerniarpaat innuttaasut amerlanerussuteqartut toqqagaat Inatsisartunit 

ataqqineqassasoq? 

Aappaattut: 

Kalaallit Nunaat naalagaaffinngorpat nutaamik inuiattut erinarsuummik kalaallit 

namminneq eqqumiitsuliortuinik, erinniortuinik, taalliortuinik aammalu 

nipilersortartuinik peqataatitsinikkut pilersitsinissamut periarfissaq 

Naalakkersuisut qanoq isumaqarfigaat? 

Pingajuattut: 

Innuttaasunik taasititsineq sioqqullugu sineriassuarmi innuttaasut tamarmik, 

ilanngullugit nunaqarfinni innuttaasut, paasissutissinneqarnissaat aammalu 

aalajangiinermut peqataatinneqarnissaat qanoq qulakkeerneqassava?  

 

Nunarsuarmi pissaanilissuit nunarput assut soqutigaat. 

Nunarsuarmi politikkikkut allanngoriartornerit nunatsinnut sunniuteqarput. 

Kisianni uagut kalaaliuvugut. 

Nunatsinni oqaatsivut pigivagut. 

Kulturitsinnik kingornussavut pigivagut. 

Oqaluttuarisaanerput pigaarput. 

Aammalu siunissarput nammineq ilusilersisinnaavarput. 

Danskiunianngilagut. 

Amerikkarmiuunianngilagut. 

Kalaaliuvugut! 



 

 

12 
 

Taamaattumik kalaaliussuserput pillugu oqalunneq kisiat naammaginagu, 

kalaaliussutsitsinnik piviusumik nukittorsaasariaqarpugut. 

Kalaallit piginnaasaat atorluassavagut. 

Oqaatsivut kulturitsinnillu kingornussavut attatiinnassavagut. 

Sineriak tamakkerlugu ineriartortitsissaagut. 

Aammalu namminiilivinnissatsinnut piffissanngoqqavoq piareersassaagut. 

Ullorlu taanna nalliuppat kalaallit namminneq naalagaaffimmik pilersitsinerat 

erinarsuummik nutaamik aamma malunnartinneqarsinnaassaaq. 

Erinarsuut kalaallit namminneq pilersitaat. 

Kalaallit kinaassusiannik ersersitsisoq. 

Kalaallit siunissaannik neriuuteqarnerannik ersersitsisoq. 

Erinarsuut meeqqatta erinarsorsinnaasaat. 

Erinarsuut nunarsuarmi tusaaneqarsinnaasoq. 

Erinarsuut kalaallinut tamanut ataatsimoorfiusinnaasoq. 

Kisianni tamanna innuttaasut namminneq aalajangiiffigissavaat. 

Inuiaat qulaatiinnarlugit aalajangiinianngilagut. 

Inuiaat namminneq aalajangiinermut peqataassapput. 

Nunatta siunissaa kalaallit namminneq pigaat. 

Taamaattumik Naleqqamiit Naalakkersuisut innuttaasunik taasititsinissamik 

allannguutissatut siunnersuutaat tunngaviatigut tapersersorparput, innuttaasullu 

aalajangiinermut piviusumik peqataatinneqarnissaat, aammalu 

naalagaaffinngornissamut atatillugu nutaamik inuiattut erinarsuummik 

pilersitsinissamut periarfissap eqqarsaatigineqarnissaa kaammattuutigalugu. 

Siunnersuutip ataatsimiititaliamut susassaqartumut ingerlateqqinneqarnissaa 

kissaatigaarput. 


